
ATASSUT INATSISARTUNI 

 

ATASSUT      UPA15/32-1 

Steen Lynge      26.03.2015. 

 

”Kulturikkut ingerlatsineq sunngiffimmilu sammisassaqartitsineq pillugit Inatsisartut 

peqqussutaata nr. 10-p, 21. maj 2002-meersup allannguutissaatut siunnersuummik 

kingusinnerpaamik UPA 2016-imi saqqummiusseqqullugit Naalakkersuisut 

peqquneqarnissaannik Inatsisartut aalajangiiffigisassaattut siunnersuut, taamaaliornikkut 

kulturimut immikkut inatsimmik aammalu timersornermut immikkut inatsimmik 

suliaqartoqarsinnaaqqullugu.” 

(Inatsisartunut ilaasortaq Peter Olsen, Inuit Ataqatigiit) 

 

Atassummit siunnersuuteqartoq Peter Olsen Inuit Ataqatigiinnersoq piorsarsimassutsimut 

timersornermullu immikkut inatsisiliuussinissamik soqutiginaqisumik siunnersuutaanik 

qutsavigiumavaa. 

 

Kalaallit Nunaat piorsarsimassutsikkut soqutiginartorpassuaqarpoq, tamannali annertunerpaamik 

aallunneqarpoq nammineq piumassutsikkut sulineq tunngavigalugu. Taamaattumik Atassummit 

siullertut nammineq piumassutsimik piorsarsimassutsitsitta iluani sullissisut nipilersornerup, 

eqqumiitsuliornerup minnerunngitsumillu timertsornerup iluini, qutsavigiumavai. 

Namminermi piumassutsimikkut sullissisut tassaapput piorsarsimassutsikkut pisoorsuunitsinni 

sinaakkusiisuusut. 

 

Piorsarsimassuseq tarnikkut peqqissutsikkullu peqqinnartuuvoq. Piorsarsimassuserlu 

assigiinngitsorujussuarnut marlunnut attuumassuteqarpoq tassalu pilersitsisinnaassutsimut aammalu 

timersornermut. 

Taamaatuumik piorsarsimassutsip iluani pingaartuuvoq taakku taasat marluk pillugit pingaarnertut 

sinaakkusiornissaq erseqqissunik paasiuminartunillu. Saniatigullu taamatulli pingaartigaaq 

isigissallugu sammiviit taaneqartut iluini periarfissaqarmat qanoq qullasissusilerlugu 

ingerlatsinissaq. Ilaatigummi sammisat sunngiffimmi aallunneqarsinnaapput ilaalli 

pimoorunnerullugit ingerlattariaqartuussarlutik. Taamaattumik immikkoortittariaqarput 

pinngortitsinermik timimillu aallaaveqartut. 

 

 

 

Atassummit siunnersuuteqartoq isumaqatigivarput isumaqarmat, maanna sinaakkusiat 

immikkuullarissut taaneqartut akornanni erseqqissumik immikkoortitsisoqanngitsoq taamaammallu 

kissaatigalugulu immikkuullarissumik aaqqiiffigineqarnissaat. Siunnersuuteqartup Peter Olsenip 

kissaatigivaa siunnersuummini, sammiviit suuneri apeqqutaatillugit piorsarsimassusilerinermi 

periarfissat akimut ersinnerusariaqartut. 

 

Naalakkersuisut akissuteqaatiminni nassuerutigivaat maanna piorsarsimassutsip iluani 

aaqqissuinerit erseqqissuunatillu immikkoortitaarinngitsut tamaammallu Naalakkersuisut maanna 

inatsit nutarterlugu suliniuteqartut, taamak iliornikkut marlunnik sinaakkusiortoqarnissaq 

anguniarneqarluni maannatut ataasiinnarmik aallaaveqarunnaarsillugu. Taamatut oqaaseqarlutik 

Naalakkersuisut siunnersuut itigartippaat. 

 

Atassummit pingaartinneqarpoq siunnersuutip imarisai – taakku maanna Naalakkersuisut 

suliniutaasa iluiniikkaluarpataluunniit – ataatsimiititaliami suliarineqartariaqarmata, tassami 

siunnersuutip imarimmagit sinaakkutissanik marlunnik inatsisiliuussinissaq, Naalakkersuisut 

pulaterfigisaannit allaanerusumik iluseqartumik. Siunnersuummimi tunaartarineqarput 

piorsarsimassutsip iluani sinaakkutissatut inatsisissat marluk siulleq piorsarsimassutsimut 

inatsisissaq aappaalu timersornermut sammisumik inatsisissaq, tassani Naalakkersuisut 

siunnersuutigigaat eqqumiitsuliornermut inatsisiliornissaq aammalu piorsarsimassutsimut 

inatsisiliornissaq, kigullertut taaneqartup ataani timersorneq sunngiffillu ilaatinniarneqarlutik. 

 

Taamatut oqaaseqarluta Atassummit siunnersuutip ataatsimiititaliamukartinneqarnissaa 

inassutigivarput. 

 


